
           

    REPUBLIKA E KOSOVËS / REPUBLIKA KOSOVA 

 

         Rev.nr.183/2021 

 GJYKATA SUPREME E KOSOVËS, kolegji i përbërë nga gjyqtarët: Mr.sc. Muhamet 

Rexha, kryetar, Shukri Sylejmani dhe Beshir Islami, anëtarë, në çështjen juridike të paditësit M. 

K.nga fsh. ..., Komuna e ..., të cilin me autorizim e përfaqëson Av. I. S. nga ..., kundër të paditurës 

Kompania e Sigurimeve “I.” me seli në ..., për  shkak të kompensimit të dëmit, duke vendosur 

sipas revizionit të paditësit, paraqitur kundër aktvendimit të Gjykatës së Apelit të Kosovës 

Ac.nr.2661/20 datë 7.07.2020, në seancën e kolegjit të mbajtur më 28. 07. 2021, mori këtë: 

A  K T V E N D I M 

 

   PRANOHET revizioni i paditësit, Prishet aktvendimi i Gjykatës së Apelit të Kosovës, 

Ac.nr.2661/20 datë 7.07.2020 dhe ai i Gjykatës Themelore në Prishtinë C.nr.3021/14 i datës 

23.01.2020 dhe lënda i kthehet gjykatës së shkallës së parë në rivendosje. 

 

A r s y e t i m i 

 

 Me  dispozitivin e aktvendimit të Gjykatës themelore në Prishtinë C.nr.3021/14  

dt.23.01.2020 është  konsideruar e tërhequr padia e paditësit M. K. nga fshati ..., Komuna e ..., në 

këtë çështje kontestimore, për shkak se paditësi, përkatësisht, përfaqësuesi i tij i autorizuar, edhe 

pse ishte ftuar  në mënyrë të rregullt për seancën e datës 22.01.2020, nuk ka marrë pjesë në të dhe 

mungesën e vet nuk e ka arsyetuar. 

 Gjykata e Apelit e Kosovës, në procedurën ankimore e ka refuzuar ankesën e paditësit dhe 

e ka vërtetuar aktvendimin e gjykatës së shkallës së parë. 

 Kundër aktvendimit të gjykatës së shkallës së dytë në afat ligjor ka paraqitur revizion 

paditësi  për shkak të shkeljeve esenciale të dispozitave të procedurës kontestimore si dhe zbatimit 

të gabuar të së drejtës materiale, me propozim që të prishen aktvendimet e instancave më të ulëta 

dhe  çështja të kthehet në rivendosje në gjykatën e shkallës së parë.  

             Përgjigje në revizion ka paraqitur pala e paditur nëpërmjet të cilës kundërshton 

pretendimet e revizionit me propozim që i njëjti të hedhet si i palejuar. 

 Gjykata Supreme e Kosovës, pas shqyrtimit të aktvendimit të goditur në kuptim të nenit 

215, lidhur me nenin 230 të LPK, ka gjetur se: 

 Revizioni i paditësit  është i themeltë. 

 Nga shkresat e lëndës rrjedhë se paditësi ka parashtruar padi kundër të paditurës për shkak 

të kompensimit të dëmit. Gjykata e shkallës së parë e ka caktuar dhe e ka mbajtur seancën 

gjyqësore më dt.22.01.2020, në të cilën ka konstatuar se nuk ka prezentuar përfaqësuesi i 

autorizuar i paditësit edhe pse i njëjti ka qenë i ftuar në mënyrë të rregullt, ndërsa , mungesën e vet 

nuk e ka arsyetuar. Për këtë arsye, duke iu referuar nenit 423.3 të LPK-së, gjykata e shkallës së 

parë e ka konsideruar të tërhequr padinë e paditësit dhe ka vendosur si në dispozitiv të aktvendimit 

të saj. 

            Gjykata e Apelit e Kosovës në procedurën e vendosjes sipas ankesës së paditësit, duke 

pranuar vlerësimin juridik të gjykatës së shkallës së parë, e ka vërtetuar aktvendimin e gjykatës së 

shkallës së parë dhe ka vendosur si në dispozitiv të aktvendimit të saj. 

 Në këtë gjendje të kësaj çështje juridiko-civile, Gjykata Supreme e Kosovës  nuk mund ta 

pranojë përfundimin dhe qëndrimin juridik të gjykatave të instancës më të ulët, ngase, sipas 

vlerësimit të kësaj Gjykate, aktvendimet e këtyre gjykatave përfshihen me shkelje thelbësore të 

dispozitave të procedurës kontestimore nga neni 182.2 pika n) dhe neni 182.1 lidhur me nenin 204, 

përkatësisht , nenin 214.1 pika b) të LPNP të LPK-së, për çfarë u dashtë të prishen të dy 

aktvendimet. 

 Shkeljet thelbësore të dispozitave të procedurës kontestimore qëndrojnë në atë se nuk janë 

dhënë arsye për faktet  relevante, respektivisht, ekzistojnë kundërthënie midis asaj që në arsyet e 

aktvendimit thuhet për përmbajtje të dokumentit, përkatësishtë, shkresave të lëndës. Kështu sepse, 

gjykata e shkallës së parë, me çfarë është pajtuar edhe ajo e shkallës së dytë, ka gjetur se në rastin 

konkret, nga arsyet e sipër cekura, padinë e paditësit  duhet konsideruar si të tërhequr. Mirëpo, 

sikundër rrjedh nga shkresat e lëndës dhe vet shënimi zyrtar,( i cili gjendet në dosje të lëndës ) i 

përpiluar nga Gjyqtari i Gjykatës Themelore të Prishtinës, D. R., më datë 16.02.2021, në të cilin, 

veç tjerash, theksohet se “ në shkresat e lëndës së bashku me kërkesën për përsëritjen e procedurës, 

i autorizuari i paditësit i ka bashkangjitur ftesat origjinale për seancat e datës 13.01.2020 dhe atë 

të dt.22.01.2020. Ndonëse në fletë kthesë të gjykatës data e seancës është 22.01.2020, ftesa e 

seancës të cilën e ka pranuar pala mban datën 13.01.2020. Pra, i autorizuari i palës (paditëse) 

gabimisht është ftuar për datën e seancës paraprake. Kjo edhe ka pasur si pasojë lëshimin e afatit. 

Duke qenë se kjo provë nuk është vënë re me rastin e trajtimit  të kërkesës për përsëritjen e 

procedurës , kur edhe është bashkangjitur nga ana e avokatit të palës paditëse,  e  shoh të nevojshme 

që t’ua sjellë në vëmendje me qëllim që palës të mos i humbet e drejta për fajin dhe lëshimet e 

kësaj gjykate “. Nga këtu del se përfaqësuesi i autorizuar i palës paditëse, për seancën gjyqësore 

të datës 22.01.2020, nuk ka qenë i ftuar në mënyrë të rregullt, pasi që, në ftesë i është shënuar 

gabimisht data e seancës së mëparshme 13.01.2020, e cila kishte qenë e shtyrë për datën 

22.01.2020, prandaj, Gjykata Supreme e Kosovës vlerëson se revizionoi i paditësit është i bazuar.  

   Në rigjykim, gjykata e shkallës së parë duhet  të vendos për kërkesëpadinë 

e palës paditëse, duke pasur parasysh  pretendimet e palëve ndërgjyqëse, provat e propozuara, të 

gjitha shkresat e lëndës si dhe dispozitat përkatëse të LPK-së,  dhe përkitazi me këtë çështje 

juridike, të merr vendim të drejtë dhe ligjor. 

 Nga arsyet e lartcekura, e në mbështetje të dispozitave të nenit 223.1 lidhur me nenin 230 

të LPK, u vendos si në dispozitiv të këtij  aktvendimi. 

GJYKATA SUPREME E KOSOVËS-PRISHTINË 

Rev.nr.183/2021 datë 28.07.2021   

                                      

                                                                                                               Kryetari  kolegjit, 

                                                                                               Mr.sc.Muhamet Rexha 

